
IPAKCHILIK KORXONALARIDA 
INNOVATSION FAOLIYATNI 
BOSHQARISHNING O‘ZIGA XOS 
XUSUSIYATLARI

Aliyeva Nodiraxon Abdumalikovna
Toshkent moliya instituti “Menejment va marketing” kafedra dotsenti
Annotatsiуa: Maqolada ipakchilik tarmog‘ini rivojlantirish yo‘llari, ipakchilik klaster tizimidagi korxonalarda innovatsion 
faoliyatni boshqarishning o‘ziga xos xususiyatlari, innovatsion jarayonlarni tashkil etish bosqichlari bo‘yicha fikr-mulo-
hazalar keltirilgan.

Kalit so‘zlar: ipakchilik, innovatsion faoliyat, innovatsion jarayon bosqichlari, boshqaruv modellari, ipakchilik klasterlari, 
samaradorlik.
Abstraсt: The article discusses and presents views on the path of development of the silk industry network, features of 
management of innovative activities at enterprises of the silk industry cluster system, stages of organizing innovative 
processes.

Keу words: sericulture, innovation activity, stages of the innovation process, management models, sericulture clusters, 
efficiency.
Аннотация: В статье рассматривается и представлены взгляды о пути развития сети шелковой промышленности, 
особенности управления инновационной деятельностью на предприятиях кластерной системы шелковой про-
мышленности, этапы организации инновационных процессов.

Ключевые слова: шелководство, инновационная деятельность, этапы инновационного процесса, модели управ-
ления, шелководческие кластеры, эффективность.

K I R I S H
Jahon bozori kon’yunkturasining tez fursatlar bilan o‘zgarib borayotganligi, iste’molchilarning talablari 

o‘zgaruvchanligi va xorijiy bozorlarda o‘zbek ipak mahsulotlariga bo‘lgan talab oshayotganligi hisobga olgan 
holda, ipakchilik tarmog‘ini rivojlantirish, sifatli va yangi turdagi mahsulotlarni iste’molchilarga taqdim etish, shu 
orqali qishloq ayollarini ish bilan ta’minlash bugungi kun davr talabidir. Bugungi kunda, O‘zbekiston nafaqat pilla 
yetishtirish bo‘yicha yetakchi mamlakatlar qatorida, balki ipak mato eksportida ham dunyoda oltinchi o‘rinda 
bo‘lsa-da, tarmoqda 72 foizga yaqin mahsulot faqat birlamchi qayta ishlanib, eksportga yo‘naltiriladi. Eksport-
ning eng katta qismini ipak momig‘i tashkil etib, jami eksportning 49,4 foizini tashkil etdi. Tayyor ipak mato 
eksporti yildan yilga oshib borsa-da, jami eksportdagi ulushi 27 foizdan iborat.

Har qanday sohani tizimli va uzluksiz taraqqiyotini ta’minlash tarmoqdagi innovatsion faollikni jadallashti-
rish bilan bog‘liq. Chunki innovatsiya-zamonaviy iqtisodiy nazariyalarda rivojlanish manbai sifatida tan olinadi. 
Mahsulotni yangilash va yangi texnologiyalarni joriy etib xarajatlarni kamaytirish, mahsulot sifatini yaxshilash, 
qo‘shimcha foyda olish innovatsion faoliyatning maqsadidir. Hozirgi kunda, ipakchilik tarmog‘ida klaster tizimini 
joriy etilishi, fan va texnika yutuqlarini joriy etgan holda, tarmoq korxonalarida innovatsion faoliyatni boshqa-
rishni takomillashtirib borishni taqozo etadi.

M A V Z U G A  O I D  A D A B I Y O T L A R  S H A R H I
Korxonalarda innovatsion faoliyatni boshqarish masalalari ko‘plab olimlar tomonidan o‘rganilgan. Xusu-

 san, Klayna-Rozenberg, R.Rosvell, Akio Morita, Fumio Kodama, MDH mamlakatlari olimlaridan A. Ye.Ivanits-
kaya, A.Panfilova, S.A.Samal, A. Ye.Tyulin innovatsion faoliyatni boshqarishning ilmiy-nazariy va amaliy asos-
lari tadqiq etilgan. O‘zbekistonda korxonalarda innovatsion faoliyatini boshqaruv tizimini o‘rganish bo‘yicha 
N.Q.Yo‘ldoshev, G.A. Xamdamova, A.J.Toshboyev, I.S.Ochilovlar ilmiy tadqiqot olib borganlar. Respublika-
mizda ipakchilik tarmog‘ini rivojlantirish bo‘yicha Sh.O‘roqov, B.Q. Sharipov, O.Jumayev kabi olimlar ilmiy tad-
qiqot olib borganlar.

Ushbu maqolani yozishda O‘zbekiston Respublikasi Prezidenti farmonlari, qarorlari, Vazirlar Mahkamasi-
ning qarorlarini, ipakchilik tarmog‘idagi iqtisodiy va boshqaruv muammolari o‘rganilgan, sohani rivojlantirishda 
o‘z hissalarini qo‘shgan xorijlik va O‘zbekistonlik olimlarning ilmiy ishlari, o‘quv adabiyotlari tahlil qilindi. Tad-
qiqot metodologiyasi sifatida nazariy va statistik tahlil, kuzatish kabi usullardan foydalanildi.

N A T I J A  V A  M U H O K A M A
Ipakchilik tarmog‘ini rivojlantirishdagi asosiy vazifalardan biri sifatli pilla yetishtirish bo‘lsa, pillani qayta ish-

lash korxonalarining oldida turgan asosiy vazifa xom ipak va ipak mahsulotlari ishlab chiqarish sifat darajasini 
oshirishdan iborat. Hozirda xom ipak sifatini 4A sinf darajasiga olib chiqib, yaqin kelajakda bu ko‘rsatkichni 
6A darajasigacha ko‘tarish zarur. Chunki, xalqaro bozorda 3A sinfiga mansub mahsulotning bir kilogrammi 47 
dollar tursa, 4A esa 52-55 dollar atrofida, 6A sinfiga mansub mahsulotning bir kilogrammi esa 60 dollarni tashkil 
etadi. Xom ipak sifatini oshirish esa pillani birlamchi qayta ishlash korxonalarining daromadini oshirish imkonini 
beradi.

Ipakchilik tarmog‘ida innovatsiyalar asosan, 3 xil ko‘rinishda bo‘lib, bular yangi turdagi yoki takomillashgan 
ipak mahsulot turi, ipak mahsulotlarini ishlab chiqish jarayoniga yangi texnologiyalarni joriy etish, biznes jara-
yonlarni yangicha modelda tashkil etish va boshqaruvdagi tashkiliy o‘zgarishlardir. Ushbu tarmog‘da innovat-
siyalarni joriy etishda iqtisodiy, texnik muammolar bilan birga qo‘yidagi muammolar ham mavjud bo‘lib, bular:

● har bir innovatsion jarayonning o‘ziga xosligi va takrorlanmasligi;

● investitsion dasturlar va innovatsion dasturlarning orasidagi tavofutni farqlay olmaslik;

● talab mavjud bo‘lmagan yo‘nalishda yangiliklarni yaratilishi;

● innovatsiyalarni ishlanmasini amaliyotda joriy etilmay qolishi;

● innovatsiya bo‘yicha samarasiz qarorlarni qabul qilinishi;

● xodim o‘zini innovatsiya bo‘yicha g‘oyalarini boshqalarga yetkazib berish usullarini bilmasligi;

● innovatsion g‘oyalarni shakllantirishda iste’molchi ehtiyojlari inobatga olinmasligi va shu kabi boshqa 
muammolar.

Korxona strategiyasida innovatsion rivojlanishning ustuvor yo‘nalishini aniq belgilash va rahbariyat 
tomonidan qo‘llab quvvatlanishi zarur. Ipakchilik tarmog‘idagi mavjud korxonalar innovatsion rivojlanishida 
resurslar ta’minoti nafaqat xomashyo resurslari, mehnat resurslari, moliyaviy resurslar va asosiy ishlab chiqa-
rish texnologiyalaridan iborat bo‘lishi, balki intelektual resurs, ya’ni bilim juda muhim hisoblanadi. Korxona 
korporativ madaniyatida samaradorlikni oshirishga qaratilgan innovatsiyalarga qiziqishlar, tashabbuskorlik va 
ma’suliyatliylik ruhiyati mavjud bo‘lishi, innovatsiyalarni joriy etishga mas’ul shaxs tayinlanishi va innovatsion 
jarayonlarni tizimlashtirish kabi tashkiliy masalalar o‘z yechimiga ega bo‘lishi ham innovatsion rivojlanishni 
ta’minlaydi. Ayniqsa, innovatsion jarayon ishtirokchilarini moddiy va nomoddiy rag‘batlantirish korxonani inno-
vatsion rivojlanishidagi muvaffaqiyat kaliti hisoblanadi. Chunki, innovatsion faoliyat har bir ishtirokchidan har 
doimga nisbatan bilim va e’tiborni talab etadi va bu albatta o‘zaro manfatdorlik asosida bo‘lishi maqsadga 
muvofiq.

Ma’lumki, innovatsion faoliyatni boshqarishda innovatsion jarayonlar bilan shug‘ullanuvchi shaxslarni bosh-
qarish tamoyillari, usullari va shakllari tizimidan iborat. Ipakchilik tarmog‘ida innovatsion faoliyat samaradorligi, 
inovatsion jarayonlarni boshqarish mexanizmini shakllanganligi va mexanizmning amalga oshishi natijasida 
yuzaga keladi. Innovatsion faoliyatni boshqaruv mexanizmi boshqaruv vositalari va usullari yig‘indisidan iborat. 
Boshqaruv vositasi boshqarishni amalga oshirishga yordam beruvchi normalar, me’zonlar, talablar ko‘rinishida 
bo‘lib, richag sifatida hizmat qiladi.

Ipakchilik korxonalarida innovatsion faoliyatni boshqarish jarayonlarining o‘zini ikki guruhga bo‘lish 
mumkin. Birinchi guruh, asosiy innovatsion jarayon bo‘lib, bunda bozordagi talab va mavjud imkoniyatlardan 
kelib chiqqan holda g‘oyalar shakllanadi va u ilm-fan asosida innovatsion mahsulot yoki texnologiya ko‘rini-
shiga kelib iste’molchilarga yetib boradi. Iste’molchilarning ehtiyojlaridan kelib chiqib, bu jarayonda doimiy 
o‘zgarishlar bo‘ladi. Ikkinchisi, boshqaruv jarayonlari bo‘lib, bunda boshqaruvining boshqa funksiyalari ham 
bajariladi. Bu jarayonlarni boshqarishda innovatsion faoliyatni boshqarish usullari va tamoyillaridan foydalanish 
maqsadga muvofiq (1-rasm).

1-rasm: Korxonalarda innovatsion faoliyatni boshqarish

Yangi turdagi mahsulotini ishlab chiqish jarayonining hayotiylik sikli bo‘lib, u g‘oyaning paydo bo‘lishidan 
boshlab, iste’molchining ehtiyojini qondirishga qadar bo‘lgan davrni o‘z ichiga oladi. Bu sikl 6 ta bosqichni 
tashkil etib, bu bosqichlarda ipakchilik klaster rahbarlari har bir holatda muqobil qarorlar qabul qilishini talab 
etadi.

Birinchi bosqich, pillachilik klasterining innovatsion strategiyasi. Klaster faoliyati bo‘yicha strategik qarorlar 
faqat korxonalarning umumiy strategiyasi va strategik ishlab chiqarish dasturi sohasida qarorlar bilan bog‘liq 
holda qabul qilinishi kerak. Shu bilan birga, ular keyingi jarayonlarga oid qarorlar uchun dastlabki shartlarni 
oldindan belgilaydilar. Qo‘yidagi strategik qarorlar innovatsion jarayonlarni hal qiluvchi ahamiyatga ega bo‘lib, 
bular qo‘llaniladigan texnologiyalarni tanlash, ishlab chiqariladigan tovarlarni tanlash, ishlab chiqarish va sotish 
jarayonidagi hamkorlarni tanlash hamda tovar va xizmatlarni yangilash jarayonining xajmi va tezligini belgilab 
beradi.

Ikkinchi bosqich, talab va ehtiyojdan kelib chiqib, g‘oyalar izlash va ularni baholash. Yangi g‘oyalarni ishlab 
chiqishda innovatsion menejer turli hil usullarni qo‘llay olishi hamda uni baholay olishi kerak.

Uchinchi bosqich mahsulot bo‘yicha qaror qabul qilish bo‘lib, bunda rahbar aynan shu mahsulot bozorda 
o‘z o‘rniga ega bo‘lishi va korxonani rivojlanishiga yordam berishiga ishonch hosil qilishi kerak.

To‘rtinchi bosqich, tadqiqot va ishlanmalar, texnologiyalar transferti. Bu bosqichda ilmiy muassasalar bilan 
hamkorlikda tadqiqotlar olib borish yoki mutaxasis xodimlarni ishga olish mumkin.

Beshinchi bosqich, ishlab chiqarishni joriy etish. Mahsulotni sinov tariqasida ishlab chiqarib, maqullan-
gandan so‘ng keng ko‘lamda ishlab chiqarish jarayoni boshlash.

Boshqaruvchi uchun bu bosqichda qo‘yilgan maqsadga erishishdagi mahsus tayyorgarlik va rejalashtirish 
asosida ishlab chiqarishni qisqa muddatlar oralig‘ida joriy etishni ta’minlash juda muhimdir. Qisqa muddatda 
yangi turdagi mahsulotni ishlab chiqarishni joriy etish raqobatchilarga nisbatan bozorda afzallikka ega bo‘ladi 
va korxona foydasini oshirishga imkon beradi.

Oltinchi bosqich, bozorga kirib borish. Innovatsion jarayon yangilikni bozorga kirib borishi bilan yakunla-
nadi. Innovatsion jarayonning har bir bosqichi o‘ziga yarasha mablag‘ talab etib, boshqaruvchining vazifasi, 
ushbu innovatsion jarayonlarni kerakli resurslardan oqilona foydalanishni boshqarishni talab etadi.

Ipakchilik korxonalarida innovatsion faoliyatni boshqarishning asosiy maqsadlari yangi turdagi ipak mah-
sulotlarini ishlab chiqish, mavjudlarini takomillashtirish, korxonaning ilmiy-texnik va ishlab chiqarish faoliyatini 

Sasosiy yo‘nalishlarini aniqlash, foydalilik darajasi yuqori bo‘lgan ishlab chiqarishni yanada modernizatsiyalash, 

tashqi bozorga xalqaro standartlarga mos bo‘lgan tayyor ipak mahsulotlarini olib chiqishdan iboratdir.
Ushbu maqsaddan kelib chiqqan holda, ipakchilik tarmoq korxonalarida innovatsion faoliyatni boshqarish-

ning qo‘yidagi asosiy funksiyalarini belgilab olish mumkin:

● ipakchilik klasterlarida innovatsion maqsad va dasturlarni bozorning holati va tashqi muhit o‘zgarishiga 
qarab doimiy ravishda muvofiqlashtirib borish;

● ozuqa bazasini tashkil etish, pillani yetishtirish, qayta ishlash hamda tayyor mahsulot ishlab chiqarish 
jarayoniga innovatsiyani joriy etish;

● innovatsiyalarni yaratish va joriy etishda ilmiy tadqiqot muassasalar bilan hamkorlik qilish;

● tarmoqdagi xodimlarni bilim va malakalarini oshirishda innovatsion usullarini qo‘llash;

● pillachilik klasterining har bir bo‘g‘inida innovatsion jarayonni ta’minlash;

● innovatsion boshqaruv usullarini qo‘llash asosida, strategik boshqarish va rejalashtirish funksiyalarini 
joriydan istiqbolga qarab o‘zgartirib borish;

● korxonaning innovatsion faoliyatini takomillashtirishning barcha asosiy omillaridan foydalanish;

● ipakchilik tarmog‘ida ishlab chiqarilgan mahsulotlarni iste’molchilarga taqdim etishda innovatsion usullar 
asosida marketing faoliyatini tashkil etish;

● o‘zgarishlarni oldindan sezish va vaziyatga moslashuvchan qarorlarni qabul qilishga asoslangan bosh-
qaruvni amalga oshirish;

● har bir boshqaruv qarorini chuqur iqtisodiy tahlil qilish.

X U L O S A  V A  T A K L I F L A R
Yuqoridagi fikrlardan, innovatsiyalar - turli xil xususiyatlarga va boshqaruvga ega bo‘lgan ilm-fan, ishlab 

chiqarish, investitsiya va mahsulotni sotish sohalarini birlashtiradi degan xulosaga kelish mumkin. Ipakchilik tar-
mog‘ida innovatsion faoliyat faqat yangi turdagi mahsulot ishlab chiqarish emas, balki korxonalarning turli faoli-
yatida yangicha jarayonlarni joriy etilishi ham bo‘lishi mumkin. U nafaqat texnogogik ishlanmalar, balki korxona 
faoliyatini ijobiy o‘zgarishlari hamda bilim o‘rganish jarayonlarini boshqarishni ham o‘z ichiga oladi. Tarmoqda 
innovatsion faoliyat moddiy-texnik, mehnat va moliyaviy resurslardan samarali foydalangan holda innovatsion 
maqsadlarni amalga oshirishga qaratilgan faoliyat hisoblanadi.

Hozirgi kunda tashkil etilayotgan ipakchilik klasterlarida innovatsion faoliyatni boshqarish, aynan shu tar-
moqni yaxlit tizim sifatida rivojlantirish imkonini berar ekan, tarmoqning har bir bo‘g‘ini aloxida va uzviy holda 
innovatsion jarayonlarni tashkil etish zarur. Ipakchilik klasterlarining asosiy maqsadi, tarmoqda tayyor mahsu-
lotlarni ishlab chiqarish orqali qo‘shilgan qiymat zanjirini yaratishdan iborat. Lekin, tarmoqdagi ishtirokchilarning 
moddiy manfaatini oshirish maqsadida, tarmoqning umumiy daromadini oshirishda mavjud resurslardan sama-
rali foydalanishni yo‘lga qo‘yish xorij tajribalarida ham o‘z samarasini bergan. Buning uchun tarmoqdagi bor 
imkoniyatlarni ishga solib, qo‘shimcha tarmoqlarni tashkil etish kerak.

Pillachilik tarmog‘ida innovatsion rivojlanishi borasidagi muammolar o‘z yechimini topishida, birinchi 
navbatda tarmoqda innovatsion faoliyatni samarali boshqarish, ipak mahsulotlarning sifatini oshirish va tar-
moqda raqobat muhitini yanada yaxshilash kabi chora-tadbirlarni amalga oshirish hal etuvchi ahamiyat kasb 
etadi.

